History of Mongolian Journalism Week 1 - About the History of Mongolian Journalism
Монголын сэтгүүл зүйн түүхийн тухай
Товч агуулга: - Lecture content. Монголчууд эртнээс нааш бичиг үсгийн томоохон соёлтой ард түмэн билээ. Монголд ном хэвлэл гарах болсон нь монголын тогтмол хэвлэлийн хөгжлийн үндэс суурь болжээ. Монголчууд мянга гаруй жилийн өмнө эртний уйгураас хуучин монгол бичгийг нь уламжлан авч улмаар ном судрыг нь өөрийн хэл дээр орчуулж эхэлсэн байна. Эрт дээр үеэсээ гар урлалын хувьд өндөр хөгжилтэй байсны нөлөөнд модон бар, чулуун барын хэвлэлийг хөгжүүлжээ. Улмаар модон барын хэвлэл ХVII-ХVIII зууны үед эрчимтэй дэлгэрч мөн үеэс эхлэн алт, мөнгө, зэс, яс дээр болон есөн эрдэнэ гэж нэрлэгдсэн алт, мөнгө, шүр, сувд, оюу, номин, зэсийн хольцоор номыг дармаллах явдал дэлгэрчээ. Тэгвэл ХIХ зуунаас чулуун бараар хэвлэх ажил дэлгэрсэн. Чулуун бараар хэвлэх уламжлалд тулгуурлан монголын анхны тогтмол хэвлэл болох “Монголын үнэн” сонин хэвлэгдсэн байдаг. Ийнхүү хэвлэмэл бүтээгдэхүүн үйлдвэрлэх боломж нь монголын анхны тогтмол хэвлэл бий болох урьдач нөхцөл болсон юм. 
Lecture Goal - Хичээлийн зорилго: Монголын сэтгүүл зүй үүссэн түүхийг монголчуудын ном хэвлэл хэвлэх түүхэн уламжлалын суурьт  тулгуурлан танин мэдүүлэх зорилготой.  
Эзэмших мэдлэг чадвар: Монголчуудын ном хэвлэлийн түүхийн тухай ойлголттой
болох,  Монголын сэтгүүл зүй үүсэх хүчин зүйл, нөхцөл нөлөөллийг мэдэж авна. 
Түлхүүр үг: Монголчуудын ном, модон, чулуун барын хэвлэл, монголын сэтгүүл
зүйн үүсэл 
Нэр томьёо, тайлбар: Гаанжуур, данжуур, Тоба аймаг, Байбалык, Сундуйжүд / багшийн заах агуулга дотор буй/
Багшийн заах агуулга: Монголын сэтгүүл зүйн түүхийн тухай  
Түүхэн үнэнийг баримт мэдээлэлд тулгуурлан тодруулж хойч үедээ үнэн зөвөөр нь уламжлуулж байх нь тухайн салбарын судлаачийн үүрэг юм. 
Тэртээх 336-538 оны үед Монгол газарт сууж байсан Тоба аймгийн үед зохиогдсон 13 бичмэл номын нэрийг Унгарын Монголч эрдэмтэн Л.Лигетти мэдээлсэн тухай судлаачдын бүтээлд байдаг. Мөн Монгол нутагт оршин тогтнож байсан Уйгур улсын үед буюу 663-690 оны үед Сэлэнгэ мөрний хөвөөнд байгуулсан Байбалык буюу байбулаг хотод Согод лам нар ном орчуулж байсныг судлаачид дурдсаныг үзвэл Монголчууд 1500 орчим жилийн тэртээгээс ном зохиол туурвиж байжээ
Монголчуудын хэвлэмэл модон барын ном бүтээх арга нь 10 зууны үед нэлээд өндөр түвшинд хүрсэн гэж үздэг. 916-1125 оны орчим оршин тогтнож байсан Хятан улсын үед  “Ганжуур” хэмээх судрыг бүрэн хэвлэж Солонгосын хаанд бэлэглэж байсан тухай тэмдэглэгдэн үлдсэн байдаг. Энэ мэтээр Монголчуудын ном хэвлэх ажил улам нарийссаар 10-18 зуунд модон барын, 18-19 зуунд чулуун барын, 20 зууны эхэн үеэс тугалган барын ном хэвлэж эхэлжээ. 18 дугаар зуунаас эхлэн Монголчууд номыг төмөр, торго, ясан дээр хэвлэдэг болсны дээр онцгой хүндэтгэлтэй номыг есөн эрдэнэ алтаар бүтээж байв. 
Цул алтаар бичсэн Данжуур, торгон дээр утсаар оёж хийсэн 220 гаруй хуудастай Сундуйжүд зэрэг олон судрыг дурдаж болно.  Монгол оронд 18-19 зууны үед байсан 700 гаруй сүм хийдийн ихэнх нь дэргэдээ ном барлах газартай байсан байна. 1911 оны үндэсний эрх чөлөөний хөдөлгөөний үр дүнд байгуулагдсан Богд хаант Монгол улс нь үндэсний соёл, ном хэвлэлийн газрыг хөгжүүлэхэд ихээхэн анхаарсан юм.
 Энэ үед нийслэл хүрээнд Шанзавын яамны хэвлэл, Оросын Консулын хэвлэл, Гадаад яамны хэвлэл гэсэн гурван хэвлэлийн газар байжээ. 
1900-аад оны орчим оросын нүүдлийн жижиг хэвлэлийн газар,  Нийслэл хүрээнд бий болж “Орос, Монгол хэвлэлийн хороо” гэж нэрлэж байв. Энэ хэвлэлийн газарт манай улсын анхны хэвлэлүүд болох “Шинэ толь хэмээх бичиг”,  “Нийслэл хүрээний сонин бичиг” зэрэг сонин хэвлэж байжээ. Уг жижиг хэвлэл хөгжсөөр хожим нь “Улаанбаатар” төмөр замын хэвлэл болсон юм. Улсын хэвлэлийн комбинат хэмээн нэрийдэж манай орны бүхий л ном сонин хэвлэж байсан Сүхбаатар хэвлэлийн газрын суурь 1912 онд тавигдсан байдаг.
Энэ үеийн хэвлэх үйлдвэрт тухайн үеийнхээ сэхээтнүүд болох Ж.Цэвээн, Магсар хурцын Дугаржав, Жамьян гүн, Хайдав Лувсан Д.Сүхбаатар нарын хүмүүс ажиллаж байжээ.
Ийнхүү хэвлэх үйлдвэрийн материаллаг бааз хөгжсөн нь Монголын сэтгүүл зүйн үндэс болсон тогтмол хэвлэл үүсэх нэг нөхцөл бүрджээ.
Дараагийн нэг чухал асуудал бичиг үсэгтэй хүмүүсийг олноор бий болгох явдал байж, 1912 оны з дугаар сарын 12 нд  Гадаад яамны дэргэд Монголын түүхэнд анх удаа орчин цагийн зүйл бүрийн эрдэм сургах сургууль байгуулсан явдал юм. Эндээс улбаалан зарим хошуу тамгын газарт сургууль байгуулах ажил эрчимтэй өрнөж 1917 оны байдлаар улсын болон хувийн сургуулийн тоо 50 орчим болсон байлаа. Ингээд байнга гаргах сонин сэтгүүлийг хэвлэж байх үйлдвэртэй болж, түүнийг ашиглах бичиг үсэгтэй хүмүүс бий болсон нь сэтгүүл зүй үүсэх хоёр дахь ч хүчин зүйл байлаа. 
Монголд сэтгүүл зүй үүсэх гурав дахь хүчин зүйл нь шинэ цагийн тогтмол сонин хэвлэлийг эрхлэн гаргах мэргэжилтнүүдийг бэлтгэх явдал байлаа. Сэтгүүл зүйн үйл ажиллагааг эрхлэх үндэсний боловсон хүчний хувьд олон зуун жилийн ном хэвлэх арвин туршлагатай ардын аман зохиол ихэд хөгжсөн нь ихээхэн дөхөм болсон юм. 
XIX зууны үед Монголын уран зохиол улам бүр иргэнлэг болж, нийгэм цаг үеийнхээ хурц зөрчилтэй асуудалд шүүмжлэлт байр сууринаас хандах болсон нь нийтлэл үүсэх нэг шалтгаан болсон юм. Энэ үед Д.Равжаагийн шүлгүүд, Хуульч Сандагийн “Хавханд орсон зээрийн үг” “Чонын үг” З.Агваанбалдангийн шинжлэх ухааны нийтлэлүүд хэвлэгдсэн. ХIХ зууны сүүл үеэс Манж, Хятад, Орос зэрэг орноос Монголын олон нийтэд зориулан тогтмол хэвлэл хэвлэн гаргаж байсан нь тухайн орны улс төрийн бодлого ч гэлээ монголчуудад зориулж, монголын ард түмэнд тархаж байсан учир Монголын сэтгүүл зүйн түүхэнд зайлшгүй холбогддог. 1911 онд Монгол улсад 200 гаруй жил ноёрхсон Манжийн ноёрхлыг түлхэн унагааж туурга тусгаар улсаа байгуулснаар үндэсний соёл боловсрол сэргэн мандах эхлэл тавигдаж улмаар 1921 оны үндэсний ардчилсан хувьсгал ялснаар Монгол орон хөгжил дэвшлийн замдаа орсон юм. 
Энэ үед Монголын төрд төдийгүй сэтгүүл зүйн үндсийг тавигч Ж.Цэвээн, Д.Бодоо, Г.Навааннамжил, С.Буяннэмэх нарын хүмүүс гарч ирсэн. Эдгээр хүмүүсийн зарим нь 1895-1920 иод оны үед гадаад орнуудаас Монголчуудад зориулан гаргаж байсан сонин сэтгүүлүүдэд урилгаар болон идэвхтэн бичигчээр ажиллаж байсан нь үндэсний хэмжээний тогтмол хэвлэл гаргахад ихээхэн дөхөм болсон юм. Ийнхүү орчин цагийн сэтгүүл зүй үүсэх зайлшгүй нөхцөлүүд бүрэлдэн бий болсон юм.  
Дэлхий дахины ХМХ-н хөгжлийн үе шатыг 
· 1.Тогтмол хэвлэлийн үе 300 орчим жил /1609-1895/
· 2. Радио сэтгүүлзүйн үе буюу /1895-1950/
· 3. Телевизийн  сэтгүүл зүйн үе буюу 1930-1980 аад он 
· 4. Электрон сэтгүүл зүйн 1980-аад оноос 
· 5. Иргэний сэтгүүл зүйн үе 1990-ээд оноос эхэлсэн гэж авч үздэг. 
Монголын сэтгүүл зүйн түүхийн үечлэлийг бэлтгэл үе, үндсэн үе гэж ангилдаг. Бэлтгэл үед Монгол улсад үндэсний сэтгүүл зүй нийгмийн оюуны амьдралын бодит үзэгдэл болохоос өмнөх үеийг авч үздэг. 
Бэлтгэл үе нь дотроо Монголын сэтгүүл зүйн өмнөх үзэгдлүүд болон гадаад орнуудаас Монголд зориулан гаргаж байсан тогтмол хэвлэлүүд гэсэн хоёр хэсгээс бүрдэнэ. Үндсэн үе нь монголын хэвлэлүүд  тогтмол хэвлэгдэн гарснаас хойших үе орно.  
· 1-р үе. Монголын үндэсний дэвшилтэт ардчилсан тогтмол хэвлэлийн үе \1913-1920\
· 2-р үе. Монголын хувьсгалт нууц \1919-1920\
· 3-р үе Монгол улсад социалист нийгэм байгуулахын төлөө тэмцлийн үеийн сэтгүүл зүй 
· 4-р үе Монголын чөлөөт ардчилсан сэтгүүл зүйн үе \1990 оноос хойш 
Нэгдүгээр үе: Монгол улс харийн дарлалаас чөлөөлөгдөж Богд хаант Монгол улсыг байгуулж, Орос, Монгол, Хятад гурван улсын хэлэлцээрээр Монгол улсын автономит эрхийг хүлээн зөвшөөрсөн үеийг хамарч байна. Энэ үед “Шинэ толь хэмээх бичиг” сонин, “Нийслэл хүрээний сонин бичиг” зэрэг сонинууд гарч олж авсан үндэсний тусгаар тогтнолоо бэхжүүлэхийг зорьж байв. 
Хоёрдугаар үе: Нийслэл хүрээнд хувьсгалт нууц бүлгэмүүд байгуулагдаж, оросын октябрийн хувьсгалын нөлөө, оросын дэмжлэгтэйгээр үндэсний ардчилсан хувьсгал ялсан үеийг хамардаг. Энэ үед хувьсгалчдын ухуулах хуудсууд, мөн анхны хувьсгалт хэвлэл болох “Монголын үнэн” сонин, нийслэл хүрээ болон Эрхүү хотод гарч байв.   
Гуравдугаар үе: Монголын хувьсгалчид нийслэл хүрээг чөлөөлсний дараах үе буюу 1921 оны долоодугаар сарын 19-нөөс гарсан МАН-ын төв хороо,  Ардын Засгийн газар, цэрэг ардыг гэгээрүүлэх хэлтсийн “Уриа”сониноор эхэлдэг. 
Энэ үе нь сэтгүүл зүйн түүхэнд хамгийн урт удаан хугацааг хамардаг. Энэ л үед тогтмол хэвлэл төдийгүй олон түмний мэдээллийн хэрэгслүүд бий болж сэтгүүл зүй жинхэнэ утгаараа төлөвшсөн. 
Дөрөвдүгээр үе: 1990 оны ардчилсан хувьсгалаас эхтэй гэж үздэг. Ардчиллын үр дүнд сэтгүүл зүйн нийгэмд гүйцэтгэх үүрэг, зорилго, зарчимд өөрчлөлт гарсан. Энэ үед Хэвлэл хянах хороог татан буулгаж, хэвлэлийн эрх  чөлөөний тухай хууль\1998\ батлагдаж, Олон нийтийн радио, телевизийн тухай хууль \2005\ зэрэг хуулиуд батлагдаж хэвлэл мэдээлэлд төр оролцохоо больсноор хэвлэлийн эрх чөлөө жинхэнэ утгаараа хэрэгжих болсон. 
1913 оны гуравдугаар сарын 6-нд Ж.Цэвээний эрхлэн гаргасан “Шинэ толь хэмээх бичиг” сонин гарснаар монголд анхны сонин үүсэн бий болсон гэж үздэг. 
Шинжлэх ухааны суртал хийх сэтгүүл маягтай гарсан тус хэвлэл нь тав дахь дугаараасаа эхлэн сонины хэлбэртэй болж улс орны болоод гадаад орны нийгэм улс төрийн амьдралыг тусгах болсон байна. 


Exercise - Дасгал ажил:  Дараах асуултад хариулан уу? 
  а) Монголчуудын ном хэвлэлийн түүх хэдэн оноос эхлэлтэй вэ? 
 б) Монголчууд есөн эрдэнэ буюу ямар, ямар металлаар номоо хэвлэж байсан бэ? 
в) Монголд орчин цагийн сэтгүүл зүй хэзээ үүссэн бэ.Энэ өдрийн талаар тодруулна уу.  
Даалгавар: “Монголчуудын ном хэвлэлийн түүх” сэдэвт эссээ 300 үгэнд багтаан бичнэ үү. 

